
Sorptæknilausnir
Snjallborgin hélt áfram virku samstarfi innan Nordic Smart Cities Network en þar leiðir 
Reykjavíkurborg verkefni sem snýr að því að prófa og meta þörfina á skynjaralausnum í sorptunnum 
í borgarlandinu. Hafist var handa við að gera samanburð á þremur mismunandi sorpskynjaralausnum 
á tilraunasvæði á Klambratúni og meta hvort þær henti fyrir núverandi sorptunnur í borgarlandinu. 
Kostir þess að vera með skynjara í sorptunnum borgarinnar felast m.a. í því að vita rauntímastöðu 
sorpsins, hvar þarf að tæma og hver hagkvæmasta leiðin til þess er, sem skilar sér svo í hreinna 
umhverfi, minni mengun og lægri rekstrarkostnaði. 
 
Þá hélt snjallborgin vinnustofur með Deloitte hér á landi, og Resource International á Smart 
City Expo ráðstefnunni í Barcelona þar sem kafað var ofan í þörfina, tæknina og útfærslur 
með mismunandi hagsmunaaðilum. Markmiðið er finna hentugar lausnir sem svara þörfum 
sorpumhirðunnar varðandi m.a. yfirsýn og lækkun rekstrarkostnaðar, ásamt því að útbúa einskonar 
leiðarvísi yfir sorpskynjaralausnir sem að borgir og sveitarfélög geta nýtt sér til hliðsjónar við mat á 
lausnum og innleiðingu þeirra. Stefnt er að frekari prófunum árið 2020.
 

Alþjóðleg samvinna og kynningar
Í byrjun apríl var fyrsti fundur Nordic Smart Cities Network haldinn Reykjavík þar sem þrettán 
norrænar borgir tóku þátt ásamt Nordic Innovation og Climate-KIC. Þá var haldinn TASC Masterclass 
í samstarfi við Rainmaking og Gate 21 fyrir nýskapandi starfsmenn borgarinnar og norrænu 
samstarfsborgirnar, þar sem fjallað var um þá lykilþætti sem þarf að leggja áherslu á í þeim miklu 
samfélags- og tæknibreytingum sem herja á okkur.
 
Þá lagði Snjallborgin aukna áherslu á alþjóðlega kynningarstarfsemi í norrænu básasamstarfi á 
mest sóttu snjallborgarráðstefnu í Evrópu, Smart City Expo í Barcelona. Þar kynnti Reykjavíkurborg 
sorptækniverkefni NSCN og var með bás ásamt Íslandsstofu, þar sem lögð var áhersla á að kynna 
Reykjavíkurborg sem snjallan áfangastað fyrir frumkvöðla og fjárfesta. Þá kynnti Snjallborgin vegferð sína 
fyrir vinum sínum í Þórshöfn í Færeyjum á árinu ásamt norrænni sendinefnd sem fór til Kína í upphafi árs.

Skrifstofa þjónustuhönnunar
Skrifstofa þjónustuhönnunar var stofnuð 1. júní 2019 og telur til þjónustuvers borgarinnar og 
verkefnastofu þjónustuhönnunar. Á skrifstofunni starfa 30 starfsmenn í 24 stöðugildum í 
þjónustuveri borgarinnar og fjórir á verkefnastofu þjónustuhönnunar auk skrifstofustjóra.
 

Þjónustuver Reykjavíkurborgar
Þjónustuverið er jafnan fyrsti snertipunktur íbúa við borgina. Þjónustuverið starfar þvert á alla 
borgina og er í stöðugu samstarfi við öll svið, deildir og skrifstofur borgarinnar. Regluleg samskipti 
og upplýsingagjöf milli þjónustuvers og allra skrifstofa er lykillinn að samræmingu í svörun til 
viðskiptavina og góðri þjónustuveitingu.

Þjónustuverið veitir samræmdar upplýsingar um starfsemi og þjónustu Reykjavíkurborgar í gegnum 
ýmsar rafrænar gáttir líkt og netspjall, tölvupóst og á ábendingavef. Svörun erinda er ýmist 
afgreidd til fulls hjá þjónustufulltrúa eða send áfram til starfstöðva eða sérfræðinga á sviðum 
Reykjavíkurborgar. Þá er persónulegri þjónusta veitt í gegnum síma og í móttöku og afgreiðslu 
Borgartúns og Ráðhúss.
 
Almenn verkefni þjónustuvers á árinu voru mörg og fjölbreytt. Þjónustufulltrúar aðstoðuðu íbúa 
t.a.m. við umsóknir í Rafrænni Reykjavík, tóku á móti starfsleyfis- og hundaleyfisumsóknum 
og afgreiddu greiðslur. Þá afgreiddi starfsfólk teikningar og móttöku umsókna fyrir hönd 
Byggingarfulltrúa, seldi menningarkort borgarinnar, svaraði fyrir álagningu stöðumæla og sinnti 
upplýsingagjöf um hina ýmsu þjónustu borgarinnar; sorphirðu, snjómokstur, grasslátt, fasteignagjöld 
og margt annað. Þá sneri þjónusta versins einnig að starfsfólki Reykjavíkurborgar en þjónustuverið 
sinnir m.a. innanhúss póstþjónustu, útleigu á reiðhjólum og móttöku gesta fyrir hönd starfsmanna.
 

Ábendingavefurinn
Eitt stærsta verkefni þjónustuversins var innleiðing ábendingavefsins, en hann opnaði formlega 
undir lok árs 2018. Ábendingavefurinn varðar allt borgarkerfið og er rafræn gátt íbúa til að þess að 
koma ábendingum af ýmsum toga til borgarinnar. Vefurinn er staðsettur miðlægt hjá þjónustuverinu 
þar sem þjónustufulltrúar svara ábendingum og leysa málin eða flokka áfram til viðeigandi 
þjónustuveitenda. Einnig eru tengingar við önnur fyrirtæki og stofnanir í gegnum ábendingavefinn 
sem þjónusta íbúa Reykjavíkur svo sem Orkuveituna, Faxaflóahafnir og Strætó. Heildarfjöldi 
ábendinga árið 2019 var 6.170 og varðar meginþorri þeirra þjónustu á vegum umhverfis- og 
skipulagssviðs, eða 86%. 

Ábendingavefurinn er mikilvægur hluti af því að innleiða þjónustustefnu borgarinnar. Hann skapar 
nánari tengsl við íbúann og er um leið góð leið til að þjálfa allt borgarkerfið upp í þjónustuveitingu, 
ekki bara í framlínu, heldur alveg inn á sviðin.

Verkefnastofa þjónustuhönnunar
Verkefnastofa þjónustuhönnunar var sett á laggirnar til að innleiða þjónustustefnu borgarinnar. Hún 
samanstendur af fimm einstaklingum með ólíkan bakgrunn sem öll brenna fyrir að gera þjónustu 
borgarinnar notendavænni. Verkefnastofan vinnur þvert á alla borgina, með öllum sviðum, deildum 
og teymum. Hlutverk hennar er breytilegt og aðlagast þörfum hvers verkefnis fyrir sig en rauði 
þráðurinn er alltaf sá sami: að koma rödd notandans í forgrunn allrar hönnunar á þjónustu. Tilgangur 
stofunnar er að gera alla þjónustu borgarinnar aðgengilega, skiljanlega og einfalda fyrir notendur 
hennar. Áherslur verkefnastofu skiptast í þrjá þætti: þjálfun, samstarf og ráðgjöf.

Gróðurhúsið  
Eitt meginverkefni verkefnastofunnar á árinu var gangsetning Gróðurhússins, sem er einn liður í 
þeirri vegferð að innleiða þjónustustefnuna þvert á borgina. Gróðurhúsið er átta vikna vinnustofa 
fyrir starfsfólk Reykjavíkurborgar og er ætlað að vera miðstöð frjórra hugmynda og skapandi 
verklags. Markmiðið er að bæta þjónustu við borgarbúa með því að leggja rækt við notendamiðaða 
hugsun og leysa vandamál með því að nota aðferðafræði þjónustuhönnunar. Í Gróðurhúsinu er 
aðferðafræði notendarannsókna kennd, stutt við skapandi teymisvinnu og lausn vandamála. Eitt af 
meginverkefnum Gróðurhússins var að auðvelda starfsfólki að vega og meta þær áskoranir sem þau 
mæta í starfi sínu. Þess vegna er lögð gríðarlega áhersla á það í upphafi að skilgreina hvort teymin 
eru í raun og veru að leysa rétt vandamál. Þá er mikil áhersla lögð á teymisvinnu og þverfaglegt 
samstarf og unnið er markvisst að því að brjóta niður múra innan borgarkerfisins. 

Fyrsta ræktun Gróðurhússins var sett af stað í október 2019 og tóku sjö teymi þátt. Þátttakendur 
komu víðsvegar úr borgarkerfinu og spönnuðu flest sviðin. Áskoranirnar voru líka mjög fjölbreyttar. 
Teymi umhverfis- og skipulagssviðs vann með framkvæmdasjá borgarinnar og skoðaði hvernig 
hægt væri að tryggja gott upplýsingaflæði til íbúa og hagsmunaaðila um framkvæmdir. 

Skrifstofa borgarstjóra og borgarritara rýndi hver áhuginn væri á vettvangi miðborgarmála og hver 
framtíð hans væri. Teymi íþrótta- og tómstundasviðs skoðaði hvernig hægt væri að bæta fyrstu 
snertingu notenda í móttökuskála Fjölskyldu- og húsdýragarðsins. Þá skoðaði vefteymi þjónustu- 
og nýsköpunarsviðs hvernig best væri haldið utan um og forgangsraðað beiðnum og þjónustu 
innanhúss. Teymi mannréttindaskrifstofu rýndi hvernig hægt væri að bæta aðgengi upplýsinga til 
innflytjenda og velferðarsvið skoðaði hvernig hægt væri að sameina fimm deildir á einum stað er 
varðar upplýsingagjöf, tímaskráningu og fleira með samþættingu kerfa.

Notendamiðuð greining á þjónustu Reykjavíkurborgar 
Önnur nálgun verkefnastofunnar á innleiðingu þjónustustefnunnar á árinu var greining á upplifun 
notenda á þjónustu sundlauga Reykjavíkur. Greiningin fór fram á tímabilinu janúar til maí 2019. 
Sjónum  var  beint að  ólíkum  hópum, annars vegar einstaklingum með sjónskerðingu eða lögblindu 
og hins vegar einstaklingum sem notast við hjólastól. 

Upplifun  fatlaðra  einstaklinga  var  talin  geta  veitt  sýn  á  aðgengismál, viðhorf 
og hvort  grunnkröfum og þörfum þeirra sé mætt. Skoðað var hvort þjónusta sundlauganna væri 
jafnaðgengileg þeim einstaklingum sem eru með sjónskerðingu eða notast við hjólastól og öðrum. 
Tekin voru viðtöl og haldnar vinnustofur með 21 íbúa, tólf konum og níu körlum. Þá var rætt við sex 
hagsmunasamtök fatlaðra og tvo starfsmenn allra sjö sundlauga borgarinnar. Upplifun viðmælenda 
sýndi að óþekktar aðstæður skapa óöryggi og aukið álag fyrir báða hópa. Greiningin leiddi þá 
m.a. í ljós að upplýsingar um aðgengi eru margþættari en margur heldur og er upplýsingagjöf um 
aðstæður og aðgengi mikilvæg hópum sem þessum. Verkefnastofan lagði til umbætur sem lúta að 
upplýsingagjöf um þjónustu og aðstæður sundlauganna, sem stuðlar að aukinni notkun og hamingju 
notenda með þjónustuna.
 
Af öðrum verkefnum sem unnin voru á árinu með aðkomu, verkefnastýringu og/eða ráðgjöf 
verkefnastofu þjónustuhönnunar má nefna; örverkefni í Fjölskyldu- og húsdýragarðinum, 
samvinnuvettvangur OR, samstarfsverkefni þjónustuvers og byggingar- og skipulagsfulltrúa, 
þjónustulýsingar á vef Reykjavíkurborgar, endurskoðun lýðræðisgátta og úttekt á þjónustu á 
Kjalarnesi.

Upplýsingatækniþjónusta 
Upplýsingatækniþjónusta Reykjavíkurborgar, einnig kölluð UTR, varð til samhliða þeim 
skipulagsbreytingum sem komu til framkvæmda þann 1. júní 2019. Innan upplýsingatækniþjónustu 
voru í lok árs 2019 starfandi þrjár deildir: tækniþjónusta, tæknirekstur og kerfislausnir ásamt 
stoðþjónustu. Hjá upplýsingatækniþjónustu borgarinnar starfa alls 33 starfsmenn, þrír deildarstjórar og 
upplýsingatæknistjóri sem leiðir skrifstofu upplýsingatækniþjónustu borgarinnar.
 
Upplýsingatækniþjónusta Reykjavíkurborgar veitir fjölbreytta þjónustu við notendur og starfseiningar 
þvert á svið borgarinnar og annast umfangsmikinn miðlægan rekstur tölvukerfa og viðhald 
fjölmargra upplýsingakerfa. Hlutverk upplýsingatækniþjónustunnar er að tryggja rekstrarsamfellu 
upplýsingatækniinnviða, innkaup á tæknibúnaði, veita tæknilega þjónustu og ráðgjöf á sviði tæknilegra 
lausna, þróa virðisaukandi þjónustur og styðja við stafræna vegferð borgarinnar.   
 
Núverandi hlutverkaskipan deildarinnar var kynnt í september 2019. Byggði hún á ítarlegum viðtölum 
upplýsingatæknistjóra við starfsmenn skrifstofunnar sem einnig lögðu grunninn að þeirri vegferð sem 
einkennt hefur umbótastarf skrifstofunnar seinni hluta ársins 2019. Vegferð sem ætlað er að undirbyggja 
þau markmið og hlutverk sem skrifstofunni er ætlað í stefnu borgarinnar um nýtingu upplýsingatækni.
 

Vegferðin
Snemma árs leitaði upplýsingatækniþjónusta ásamt nokkrum öðrum skrifstofum þjónustu- og 
nýsköpunarsviðs eftir samstarfi við Gartner, eitt stærsta og virtasta ráðgjafafyrirtæki heims í 
upplýsingatæknimálum. Tilgangur samstarfsins við Gartner var að ná fram markverðum samanburði 
starfseminnar við aðrar stofnanir, borgir og sveitarfélög innanlands sem utan. Þá var unnið markvisst 
með Gartner að því að móta áherslur fyrir vegferð skrifstofu upplýsingatækniþjónustu borgarinnar með 
það að leiðarljósi að hún verði fremst meðal jafningja á sviði upplýsingatækni. Í samstarfi við ráðgjafa 
Gartner voru eftirfarandi áherslur skilgreindar:

1. Rafrænir ferlar og umsóknir
2. Tækni og skýjastefna, ásamt einföldun á tækniumhverfinu
3. Traustur og samfelldur aðgangur að upplýsingatækni og virkar þjónustumælingar
4. Gagnsæ kostnaðarúthlutun
5. Fylgni við regluverk og stjórnhætti ásamt mælingum á gæðum upplýsingaöryggis.

Til að ná markmiðum ofangreindra þátta var stofnað til hinna ýmsu verkefna.

Stoðþjónusta 
Stoðþjónusta deildarinnar varð til með nýrri hlutverkaskipan á haustdögum ársins 2019. 
Stoðþjónustunni er ætlað að tryggja að auðlindir og innviðir upplýsingatækniþjónustu borgarinnar 
sinni starfsemi og skuldbindingum skrifstofunnar sem skyldi auk þess að bera ábyrgð á miðlægri 
aðgangsstjórnun kerfa borgarinnar, innkaupum og birgðum, samningastjórnun, ferlum, bestun 
hugbúnaðarleyfa, fjármálum, gæða- og öryggismálum og þekkingarstjórnun. 
 
Greining á rekstri
Traustur grunnur að fjárhagslegu umbótastarfi var lagður með greiningum á fjárhagslegum rekstri 
skrifstofu upplýsingatækniþjónustu sem unninn var í nánu samstarfi við Capacent á haustdögum. 
Rekstur deildarinnar var greindur rúmlega þrjátíu mánuði aftur í tímann, s.s. árin 2017 og 2018 auk fyrstu 
níu mánaða ársins 2019. Niðurstöður rekstrargreiningarinnar ásamt tillögum til úrbóta lágu fyrir og voru 
kynntar sviðsstjórn þjónustu- og nýsköpunarsviðs snemma í desember. Niðurstöðurnar verða nýttar til 
að skerpa á ýmsum áherslum í daglegu starfi auk þess sem úrbótatillögur verða útfærðar á árinu 2020 
sem hluti af stefnumótun skrifstofunnar.

Gæðastjórnun
Hafist var handa við að byggja upp mannlegan þátt gæðastarfsins og innleiða gæðamenningu 
sem fyrirtækjabrag í starfseminni í þeim tilgangi að koma betur auga á hvaða umbótum ætti að  
forgangsraða til að ná sem bestum árangri. Tók teymi starfsfólks með yfirgripsmikla þekkingu á 
starfseminni þátt í vinnustofum þar sem verkefni voru skilgreind og þeir ferlar sem til staðar eru 
kortlagðir. Jafnframt var farið í gegnum ítrun þar sem dregnir voru fram styrkleikar og veikleikar 
núverandi framkvæmd ferla. 
 
ISO vottun
Upplýsingatækniþjónusta starfrækir og viðheldur ISO27001 vottuðu stjórnkerfi upplýsingaöryggis. 
Unnið var að undirbúningi vottunarúttektar sem framkvæmd verður í upphafi árs 2020. Fram til 
þessa hefur  umfang vottunarinnar einskorðast við þá ferla sem nauðsynlegir eru til að uppfylla 
vottunarkröfur. Unnið var að því að uppfæra umfang vottunarinnar í samhengi við nýtt skipulag og 
alla þá ferla sem deildin starfrækir, eða tekur virkan þátt í.
 
Samningastjórnun
Seinnihluta árs var hafist handa við að kortleggja upplýsingatækniskuldbindingar borgarinnar og 
voru allar skuldbindingar upplýsingatækniþjónustunnar gagnvart innri og ytri aðilum yfirfarnar og 
skráðar. Að þeirri vinnu lokinni var strax byrjað að endurskoða alla upplýsingatæknisamninga sem 
deildin er aðili að með það að markmiði að tryggja uppfærslu vegna reglna um persónuvernd og ná 
fjárhagslegu hagræði. Einnig var leitað leiða til að bæta samningastjórnun með því að samræma 
samninga eftir þar til gerðu sniðmáti. Þá hófst vinna við að byggja upp samræmda samningaskrá svo 
einfalda megi aðgang starfsfólks að lykilupplýsingum og auðvelda pörun samninga í framtíðinni við 
kostnað, rekstur og vinnu tengda þeim. Þá var skoðuð virkni fyrir vöktun samninga sem viðbót við 
nýtt skjalastjórnunarkerfi sem verður innleitt á árinu 2020.
 
 

Vissir þú?
Fjöldi skráðra notenda 
í kerfum borgarinnar er 
27.887 í heildina.

Upplýsingatæknirekstur og kerfislausnir
Upplýsingatæknirekstur og kerfislausnir hefur yfirumsjón með allri þróun á hugbúnaði og öðrum 
upplýsingatækniþjónustum, rekur net- og tölvuumhverfi borgarinnar og tryggir eftir bestu getu 
áfallalausan og samfelldan rekstur þeirra. Deildin rekur flest þeirra upplýsingakerfa og vefkerfa 
sem borgin nýtir í starfsemi sinni, hvort sem það er gert í eigin tölvuumhverfi eða í skýjaþjónustu. 
Hún sinnir þróun og viðhaldi fjölmargra upplýsingakerfa og tekur við upplýsinga- og vefkerfum 
í rekstur sem þróuð hafa verið innanhús eða af öðrum. Upplýsingatæknirekstur og kerfislausnir 
reka jafnframt netkerfi og internetsamband borgarinnar, víðnet, staðarnet og þráðlaus net á 
starfsstöðvum. Alls rekur deildin þráðlaus- og staðarnet á um 150 starfsstöðvum í borginni. Deildin 
rekur einnig miðlæga aðgangsstjórnun og öryggisvarnir kerfa, vélasali og sýndarumhverfi.
 

Upplýsingatækni- og skýjastefna
Síðla hausts var ráðinn upplýsingatæknihönnuður (e. enterprise architect) til borgarinnar. Hans 
fyrsta verkefni var að hefja undirbúning á smíði upplýsingatækni- og skýjastefnu sem áætlað er að 
verði gefin út og innleidd á árinu 2020. Stefnan mun ná yfir öll helstu svið upplýsingatækninnar, og 
byggja á skýrri framtíðarsýn varðandi kerfishögun og þróun upplýsingakerfa auk þess sem hún mun 
treysta þekkingu og verklag vegna rekstrar í skýi. Vonir standa til að með markvissri skýjastefnu 
verði hægt að draga úr fjárfestingum í vélbúnaði og gagnageymslum á sama tíma og tryggður er 
jafnvel betri rauntímaaðgangur að gögnum.

Úthýsing rekstrar
Haldið var áfram með úthýsingu á rekstri upplýsingatækniinnviða til fyrirtækja sem sérhæfa sig í 
upplýsingatæknirekstri. Til að raungera markmið í þessum efnum voru framkvæmdar greiningar á 
þörfum fyrir búnað, ytri þjónustu og þjónustu svo betur megi stýra starfseminni og uppfylla þarfir 
flestra á sem bestan hátt. Stefnt er á að fara í útboð á tölvubúnaði með uppsetningu frá birgja svo 
losa megi um tíma tæknimanna deildarinnar til annarrar virðisaukandi þjónustu. Þá hófst skoðun á 
úthýsingu á Microsoft þjónustu svo einfalda megi rekstur umhverfisins.
 

Hugbúnaðarþróun
Undirbúningur hófst við ráðningu hugbúnaðarsérfræðinga í þróunarteymi til að styðja við stafræna 
vegferð, rafræna ferla og þróa virðisaukandi þjónustur. Með ráðningu slíks teymis verður hægt 
að styrkja og samræma þróunarumhverfið, verklag og kóðastýringu og byggja upp þróunarferla 
allt frá hugmynd í afhendingu vöru til reksturs. Vonir standa til að með þessari tilhögun verði 
borgin sjálfbærari í þróun hugbúnaðarlausna auk þess sem ferlin og að endingu reksturinn verða 
áreiðanlegri, styttri, einfaldari og hagkvæmari.  
 

Tækniþjónusta
Tækniþjónusta UTR veitir notendaþjónustu sem nær til starfsfólks, kjörinna fulltrúa og nemenda í 
skólum borgarinnar en samtals eru rétt tæplega 28 þúsund virkir notendur og rúmlega 11 þúsund 
notendavélar. Á árinu afgreiddi tækniþjónustan mánaðarlega, að meðaltali 2500 verkbeiðnir og 
svaraði tæplega 1400 þjónustusímtölum.
 
Tækniborð tækniþjónustu sinnir fyrstu og annars stigs tækniþjónustu og hefur það að markmiði 
að uppfæra notendabúnað, dreifa hugbúnaði til notenda og leysa mál þeirra við fyrstu snertingu. 
Þjónusta tækniborðsins er mestmegnis símaþjónusta. Lögð er áhersla á að leysa úr vandamálum 
notenda í gegnum fjarvinnslu en einnig er veitt vettvangsþjónusta sem leysir mál á vettvangi ef 
þess reynist þörf. Bakvinnsla tækniþjónustu sinnir flóknari tæknimálum í fjarvinnslu ásamt því að 

bera ábyrgð á kerfisrekstri notendakerfa. Þá sér verkstæði tækniþjónustu um viðgerðarþjónustu 
auk þess að standsetja allan nýjan tölvubúnað.
 

Úrbótaverkefni
Hafist var handa við endurskoðun á framsetningu gjaldskrár samhliða einföldun hennar með 
fækkun vörunúmera, en alls eru 261 virkt vörunúmer í gjaldskránni. Til viðbótar var byrjað að skoða 
möguleikann á samsettri lausn fyrir rekstur gjaldskrár, birgðabókhald, leyfaumsýslu (SAM) og sölu til 
annarra eininga. Þá hófst undirbúningur á endurskoðun á umfangi vettvangsþjónustu með það fyrir 
augum að finna leiðir til að auka sjálfvirkni og fjarvinnslu við viðhald og uppfærslur, þá sérstaklega 
upplýsingamiðlun til notenda, svo nýta megi betur starfskrafta í virðisaukandi verkefni.

Rekstrarþjónusta Reykjavíkur
Rekstrarþjónusta Reykjavíkur ber ábyrgð á rekstri og eftirliti stjórnsýslubygginga borgarinnar. Þær 
eru Ráðhús Reykjavíkur, Tjarnargata 12, Höfðatorg og Höfði, ásamt öðrum þeim byggingum sem 
rekstrarþjónustunni er falið að sinna hverju sinni. 

Meðal þess sem skrifstofan hefur eftirlit með er viðhaldsþörf bygginga og almennt ástand, ásamt 
endurnýjun og viðhaldi húskerfa. Þá ber skrifstofan ábyrgð á öryggismálum, öryggiskerfum og 
aðgangsstýringu bygginganna, rekstri mötuneyta stjórnsýslubygginga og flotastjórnun, þar með 
talið kaupum, sölu, og rekstri bifreiða, reiðhjóla og annarra samgöngutækja sem einingunni er falið 
að sinna. Á árinu störfuðu fimm manns undir skrifstofunni auk skrifstofustjóra.

Ráðhús Reykjavíkur
Í Ráðhúsi Reykjavíkur starfa að jafnaði á bilinu 100–130 manns og það er hlutverk 
rekstrarþjónustunnar að búa þeim sem besta aðstöðu og starfsumhverfi. Í Ráðhúsinu eru fundir 
borgarstjórnar, borgarráðs og annarra ráða haldnir reglulega og lýtur starfsemin því einnig að því að 
tryggja góða og örugga fundaraðstöðu kjörinna fulltrúa.

Fjöldi ferðamanna og annarra gesta streymir daglega í Ráðhúsið. Þar er Íslandskortið eitt helsta 
aðdráttaraflið, auk almennrar forvitni um húsið sjálft. Tjarnarsalur Ráðhússins er jafnframt mikið 
nýttur undir viðburði og móttökur árið um kring, en salurinn var aðsetur 80 mismunandi viðburða 
á árinu 2019. Viðburðir í Tjarnarsal eru af ýmsu tagi og má þar nefna kynningarfundi á vegum 
borgarstjóra og fagsviða borgarinnar, móttökur, sýningar, tónleika og veisluhöld. Gestafjöldinn er 
mismunandi, allt frá 50 til 250 manns og enn fleiri ef um stórar sýningar er að ræða.

Fundaraðstaða í húsinu hefur nýlega verið yfirfarin, þar sem skjáir hafa nær undantekningalaust 
leyst skjávarpa og tjöld af hendi sem býður upp á mun skilvirkari og betri fundarþjónustu. 
Fjarfundarbúnaði var komið fyrir og stendur til að fjölga slíkri aðstöðu. Bókunar- og innritunarskjáir 
eru nú við hvert fundarherbergi, sem gerir allar bókanir skilvirkari og nær fram betri nýtingu 
fundarherbergja.

Mötuneyti Ráðhúss þjónar að jafnaði 80–100 manns hvern vinnudag og var heildarfjöldi seldra 
máltíða 17.600 á árinu. Helsta áskorun í rekstri Ráðhúss, eru húskerfin, sem eru komin til ára 
sinna og teljast barn síns tíma. Við þessu þarf að bregðast á næstu misserum. Fastir starfsmenn 
rekstrarþjónustunnar í Ráðhúsi er þrír og sinna þeir einnig Tjarnargötu 12.

Höfðatorg
Á Höfðatorgi starfa um 500 manns og sér rekstrarþjónustan um allan rekstur hússins og umönnun 
húskerfa auk þess að sinna öðrum þeim verkefnum sem þörf er á til að skapa heilbrigt og öruggt 
starfsumhverfi.

Auk allra vinnustöðva er í húsinu fjöldi fundarherbergja, sem nánast eru fullnýtt hvern starfsdag 
ársins. Töluverðar breytingar innan sviða og skrifstofa fylgdu stjórnkerfisbreytingunum um mitt 
árið 2019, sem kallað hefur á tilfærslur, endurnýjun húsgagna og ýmiss tækjabúnaðar. Ný og 
smærri fundarherbergi og „hot spots“ hafa verið reist inni á skrifstofuhæðunum sjálfum, sem eykur 
möguleikana á smærri fundum og samtölum sem krefjast næðis. Á sama tíma hefur átt sér stað 
töluverð endurnýjun tækjabúnaðar í fundarherbergjum hússins. Skjávarpar og tjöld hafa vikið fyrir 
öflugum fundarskjám, sem sumir hverjir hafa fjarfundarbúnað. Notkun fjarfundarbúnaðar er að 
aukast til muna og hefur fjöldi óska borist um uppsetningu slíks búnaðar.

Vissir þú?
Mötuneyti Ráðhúss 
þjónar að jafnaði 80–100 
manns hvern vinnudag. 
Heildarfjöldi seldra máltíða 
var 17.600 á árinu.

Um 300–350 manns nýta sér mötuneyti Höfðatorgs hvern dag og var fjöldi seldra máltíða 74.800 á 
árinu. Starfsmenn á Höfðatorgi eru þrír og sinna þeir jafnframt eftirliti með Höfða. 

Tjarnargata 12
Tjarnargata 12 hýsir starfsaðstöðu Innri endurskoðunar, Umboðsmanns borgarbúa og kjörinna 
fulltrúa. Auk hefðbundins rekstrar hefur vinna í húsinu á árinu verið í svipuðum takti og í öðrum 
stjórnsýsluhúsum. Þar ber hæst endurnýjun og uppsetning fundarbúnaðar í fundarherbergjum, 
þar sem öflugir fundarskjáir hafa leyst skjávarpa og tjöld af hendi. Auk þess var ýmis annars konar 
búnaður sem kominn var til ára sinna endurnýjaður, svo sem húsgögn og búnaður kaffistofu. Þrír 
starfsmenn rekstrarþjónustunnar sinna Tjarnargötu 12, ásamt Ráðhúsi.

Höfði
Það má segja að Höfði sé óðalssetur stjórnsýsluhúsanna og þetta fallega, en jafnframt viðkvæma 
hús, er gjarnan mikið aðdráttarafl gesta og gangandi. Höfði er viðhafnarhús borgarinnar og þar 
voru á árinu haldnar 80 móttökur og viðburðir. Rekstrarþjónustan annast rekstur hússins, en 
húsumsjónarmenn skrifstofunnar á Höfðatorgi tryggja einnig rétta og góða umhirðu Höfða. Þá sinnir 
rekstrarþjónustan einnig húsvörslu við allar móttökur í Höfða og þar skipta fjórir húsumsjónarmenn 
með sér verkum.

Borgarskjalasafn Reykjavíkur
Borgarskjalasafn Reykjavíkur er eitt af tuttugu héraðsskjalasöfnum landsins, stofnað þann 7. 
október 1954, og starfar undir lögum um opinber skjalasöfn. Safnið tilheyrði áður skrifstofu 
borgarstjóra og borgarritara en fellur í dag undir starfsemi þjónustu- og nýsköpunarsviðs. Á 
Borgarskjalasafni eru sjö fastir starfsmenn að meðtöldum borgarskjalaverði auk starfsmanna 
í tímabundum verkefnum. Safnið er staðsett með skrifstofur og geymslur í Tryggvagötu 15, en 
árið 2019 var einmitt haldið upp á 20 ára afmæli safnsins á þeim stað. Fjargeymsla safnsins er í 
Vatnagörðum 28.

Lögum samkvæmt er Borgarskjalasafn sjálfstætt opinbert skjalasafn sem lýtur faglegu eftirliti 
Þjóðskjalasafns Íslands. Hlutverk Borgarskjalasafns Reykjavíkur er skilgreint í samþykkt borgarráðs 
frá árinu 2006 og staðfest af þjóðskjalaverði 2007. Safnið fer með yfirstjórn skjalamála hjá 
Reykjavíkurborg og hefur eftirlit með skjalavörslu og skjalastjórn eftirlitsskyldra aðila. Þá sinnir 
safnið stefnumótun um meðferð og frágang skjala ásamt ráðgjöf og fræðslu um skjalavörslu og 
skjalastjórn. 

Meginverkefni Borgarskjalasafns Reykjavíkur var á árinu eins og áður móttaka eldri skjala frá sviðum, 
starfseiningum, byggðasamlögum og fyrirtækjum borgarinnar. Mikilvægur þáttur í starfsemi 
Borgarskjalasafns var einnig söfnun einkaskjalasafna, sem eru skjöl frá einstaklingum, félögum og 
fyrirtækjum í Reykjavík. 

Menning og miðlun
Á árinu var menningarhlutverk Borgarskjalasafns ræktað með söfnun og varðveislu skjala um sögu 
Reykjavíkur og Reykvíkinga, rannsóknum, fræðslu og miðlun. Annar mikilvægur þáttur í starfsemi 
Borgarskjalasafn Reykjavíkur á árinu voru sýningar á safnkosti og miðlun efnis á vef safnsins. Á 
vefnum má finna, auk skjalaskráa, ýmsar upplýsingar m.a. varðandi hlutverk og sögu safnsins, 
leiðbeiningar um skjalastjórn til aðila Reykjavíkurborgar og afhendingu skjala til safnsins frá 
borgarstofnunum, þ.e. afhendingarskyldum aðilum, og frá einstaklingum, félögum og fyrirtækjum. 
Einnig upplýsingar varðandi safnkost safnsins, þ.e. opinber skjalasöfn, einkaskjalasöfn og annan 
safnkost. Einnig er að finna á vef safnsins vefsíður þeirra Ólafs Thors, olafurthors.is, og Bjarna 
Benediktssonar, bjarnibenediktsson.is.
 
Á árinu 2019 var Borgarskjalasafn Reykjavíkur hluti af Norrænum skjaladegi með þátttöku í 
skjaladagsvefnum, skjaladagur.is, með skjölum tengdum þema dagsins „Geymt en ekki gleymt“. Þá 
tók safnið þátt í Safnanótt 2019 með fjölbreyttri dagskrá,  þar sem m.a. komu fram tónlistarmenn, 
sýnd var mynd um Miðbæjarskólann frá miðri 19. öld og sérstök dagskrá haldin fyrir börn. Að 
auki var sérstök sýning tileinkuð Strætó og sögu fyrirtækisins, sem fékk góðar undirtektir og var 
vel sótt af almenningi. Einnig var haldin sýningin „Út fyrir sviga“ sem var samstarfsverkefni með 
Dr. Yndu Gestsson og Samtökunum 78. Sýningin var styrkt af Mannréttinda- og lýðræðisráði 
Reykjavíkurborgar og opnuð formlega af Dóru Björt Guðjónsdóttir, formanni ráðsins. Sérstök 
skjalasýning var svo opnuð í desember í tilefni af jólum.
 
Borgarskjalasafn fékk þrjá styrki frá Þjóðskjalasafni Íslands til miðlunar efnis á vef á árinu, þ.e. 
ljósmyndun og miðlun elstu skjala Reykjavíkurborgar 1.200 þús., ljósmyndun og miðlun elstu 
vélrituðu fundargerðabóka Reykjavíkurbæjar 1.100 þús. og ljósmyndun og miðlun elstu manntalsbóka 
Reykjavíkur 1.200 þús. Samtals 3,5 milljónir, sem var afar mikilvægt fyrir safnið til að geta tekið 
öryggisafrit af elstu skjölum og miðlað þeim á vef, sem er eftirsótt efni.

Eftirlit
Borgarskjalasafn hefur samkvæmt lögum eftirlit með skjalavörslu borgarstofnana, starfseininga 
borgarinnar, fyrirtækja borgarinnar og byggðasamlaga. Ber safninu að leiðbeina borgarstofnunum 
um skjalastjórn og skjalavörslu, varðveita eldri skjöl borgarinnar á tryggan hátt, hafa þau skráð skv. 
reglum þar um og aðgengileg til notkunar. Í samræmi við eftirlitshlutverk sitt gerði Borgarskjalasafn 
skýrslu um frumkvæðisathugun safnsins á skjalavörslu skrifstofu eigna og atvinnuþróunar (SEA) í 
tengslum við framkvæmdir við Nauthólsveg 100, og var hún send 20. desember 2019 til borgarstjóra 
og Þjóðskjalaverði til meðferðar. Einnig hóf Borgarskjalasafn frumkvæðisathugun á skjalavörslu 
grunnskóla og er sú athugun enn í vinnslu.
 

Umbreytingarverkefni
Á Borgarskjalasafni hófst undirbúningsvinna við verkefni sem munu umbylta starfsemi þess til 
langtíma. Undirbúningur hófst fyrir langtímavarðveislu rafrænna gagna Reykjavíkurborgar, en 
móttaka rafrænna gagna til langtímavarðveislu gerir safninu kleift að miðla og birta efni beint á 
vefnum. Nýr vefur var einnig í smíði en þegar hann lítur dagsins ljós mun safnið færast nær þeim sem 
vilja nýta sér þjónustu þess og hægt verður að auka til muna aðgengi og birtingu gagna. Einnig hófst 
vinna við að fara yfir innsendar tilkynningar um rafræn kerfi borgarinnar og samþykkt þeirra til að 
hefja rafræna skjalavörslu hjá stofnunum borgarinnar. Nýtt umsýslukerfi er svo á teikniborðinu sem 
gera mun safninu kleift að vinnu betur skv. stöðlum og auðvelda leitir í safnkostinum og birtingu í 
framtíðinni.

Vissir þú?
Borgarskjalasafn er ekki 
bara safn skjala, heldur heill 
heimur af upplýsingum og 
spennandi efni sem tengist 
sögu Reykjavíkur.

